
”Filmiliortut isiginnaartitsisartullu nunatsinneersut nunarsuatta sinnerani 

filmiliaminnik filmilianiluunniit peqataaffigisaminnik takutitsisoqassatillugu 

peqataanissamut qanoq tapersersorneqarsinnaanerat pillugu apeqquteqaat 

aallaavigalugu oqallisissiaq.”  

(Inatsisartuni ilaasortaq Peter Olsen, Inuit Ataqatigiit) 

 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

 

 

Siullermeerneqarnera 
 

Naalakkersuisut sinnerlugit Inatsisartunut ilaasortaq Peter Olsen, Inuit Ataqatigiit, qutsavigaara 

apeqquteqaat aallaavigalugu oqallisissiamut matumunnga, filmiliortartut aamma 

isiginnaartitsisartut nunatsinneersut filminik nunani allani saqqummiussinerni qanoq 

peqataanissaannut periarfissarsiuunnissaat tapersersorneqarsinnaanersut.   

 

Filmiliortartut aamma isiginnaartitsisartut nunanut allanut angalallutik filmiliaminnik 

nittarsaassiartornissaminnut tunngaviusussanik inatsiseqanngitsoq siunnersuuteqartoq  

saqqummiussamini paasissutissiivoq. Siunnersuuteqartorlu aamma assersuuteqarpoq 

suminngaanniit aningaasaliissutinik immikkoortitsisinnaanersugut, tassalu kontumit 

pingaarnermit 40.94.15: Kultureqarnermut tunngassuteqartunut isumaqatigiissutitigut 

pisussaaffigalugit tapiissutit.  

 

Naalakkersuisut isumaqatigaat filmiliortartut aamma isiginnaartitsisartut 

tapersorneqarnissamut periarfissaqarnissaat, filmiliaminnik nunani allani nittarsaassinissamik, 

saqqumilaarnermimi aamma filmiliortartunik nunanit allaneersunik nunatsinnut 

soqutiginnilersitsisoqassammat.  

 

UKA 2023-imi immikkoortoq 46 akuersissutigineqarpoq oqaaseqatigiit imaattut: 

Filmiliortarneq pillugu Inatsisartut inatsisissaannik Naalakkersuisut  

saqqummiussinissamik peqquneqarnissaannik Inatsisartut aalajangiiffigisassaattut  

siunnersuut. Aalajangiinissaq siunnersuutitut saqqummiunneqarpoq siunnerfigalugu 

Naalakkersuisut atuuttussanngussagaat inassuteqaatigineqartut Naalakkersuisut 

“Nassuiaasiaanni inassuteqaatitalinnik qanoq aaqqissuussinikkut kalaallit filmiliaat 

nukkittorsaavigineqarsinnaanersut pillugit”.  Nassuiaasiami ilaatigut atuarneqarsinnaavoq 

filmiliat nunani allani nittarsaannissaat pillugit isumaliuut.  Taamaattumik Naalakkersuisut 

isumaqarput pissusissamisoornerussasoq filmiliortartut aamma isiginnaartitsisartut 

tapersersorneqartarnissaat inatsit taanna aqqutigalugu filmiliaminnik nunani allani 

nittarsaannerini.  

 

Taamatut oqaaseqarluta Naalakkersuisut inimi oqallittoqarnissaa qilanaaraat.  

 


